
Gh’attribuiscian asci duî giornaletti,

Las Mezquindades (Piccole miserie),

E El Papeleta (Il Gazzettino) letti

O poco o ninte da-e persoñe serie;

Perchè slavæ ne-ô stile, ne-i concetti,

E ne-ô cô de politiche materie;

Benchè i credessan spiritosi e belli

Lettoî superficiali comme quelli.

Un'effimera scienza a l’ha ô vantaggio

Che a-ô gusto de persoñe a no desdixe

Che stimman ciù che ô bello d’un travaggio

D’un bon pittô a bellezza da cornixe;

E che a-ô prexo do legno e de l’intaggio

Preferiscian ô lustro da vernixe:

E de queste uña boña quantitæ

Ghe n’è në classe ciù privilegiæ.

Non è dunque mäveggia, che Ferrante

Con pubblicâ i prodûti d’uña veña

Superficiale e i studii d’un pedante,

E aggiuttôu da-ô prestigio d’uña scheña

Elastica e d’un tratto accaparante

O l’acciappasse circa uña dozzeña

De boîn allievi in quattro o çinque meixi

Fra i figgi di mercanti e di marcheixi.

Anzi in breve i ciù e i megio so scolai

Se ridueivan a-ô sesso femminin,

Perchè e moæ che conoscian quanti guai

Porta in famiggia un professô zerbin,

Ean contente d’un zoveno, che mai

Co-e so alunne ô no rieiva a tavolin,

Con gravitæ spiegando a so grammatica

Comme un lettô de teologia dommatica.

